
7

E caravelle poi con uña veia

Solo apprêuvo gh'andavan lentamente;

Scicchè appeña arrivavan verso seia

A-a vista da megio isoa de Ponente,

Che comme fra e stagioin a primaveia

Fra tutte a l'ëa a ciù bella e a ciù ridente:

Ma all'indiman (non conoscendo a riva,

Nè i indigeni) ô sbarco ô differiva.


8

S'ancoavan e træ nave de promê

A un cavo dito poi Cavo françeise:

Spessi balloîn de fumme verso o Çê

Là s'innalzavan da-e borgadde esteise,

E annunziavan l'arrivo di foestê

Mille fasciñe in mille parti aççeise;

Paivan î fêughi e i illuminazioîn

E i foeî di Ponseviaschi në funzioîn.


9

Spuntava l'arba a l'indiman mattiña

In ûn çê netto e pûo con uña tinta

De rêuse a ciù gentî, a ciù unia, a ciù fiña,

Comme in giorno de giubilo dipinta;

L'ëa cosci queta e limpida a mariña

Che se veddeiva a-ô fondo a giæa distinta:

Fin da bordo de l'isoa l'ëa sentio

L'odô de scioî, di oxelli ô barbacio.


10

Godivan i Spagnolli ô panorama

Allôa d'un'isoa ciù distinta mille

Votte pe-a so bellessa e pe-a so fama

Pe' monti, boschi, radde, sciûmmi e ville,

Che e zà viste ne-i ægue de Bahama,

E quelle viste poi ne-ô mâ di Antille,

Che fêua de Cubba tutte in estenscion

A e superava e ne-a popolazion.

